გლობალური ფონდის დაფინანსების ფარგლებში „ყველა ფორმის ტუბერკულოზის ხარისხიან დიაგნოსტიკასა და მკურნალობაზე უნივერსალური ხელმისაწვდომობის“ პროგრამის  საგრანტო დაფინანსებისა და ხელშეკრულების პროექტის შეთანხმება
განმართებითი ბარათი


გლობალური ფონდი მხარდაჭერას უცხადებს ქვეყნებს აივ ინფექცია/შიდსის, ტუბერკულოზის და მალარიის წინააღმდეგ მიმართულ ღონისძიებებში და თანამშრომლობს  პარტნიორებთან ამ დაავადებების პრევენციისა და მკურნალობის საკითხებზე. საქართველო 2003 წლიდან არის გლობალური ფონდის გრანტის მიმღები ქვეყანა.

აივ ინფექციის/შიდსის, ტუბერკულოზისა და მალარიის წინააღმდეგ მიმართულ ღონისძიებათა ქვეყნის საკოორდინაციო საბჭომ (CCM) 2013 წლის გაზაფხულზე გლობალურ ფონდში წარადგინა ტუბერკულოზის პროგრამის მეორე ფაზის განაცხადი. 2013 წლის 19 სექტემბერს გლობალური ფონდის საბჭომ მიიღო გრანტის განახლებისა და დაფინანსების გადაწყვეტილება.

გლობალური ფონდის სამდივნოს მოთხოვნით,  ყოფილ ძირითად მიმღებ ორგანიზაციას (გლობალური პროექტების განმახორციელებელი ცენტრი - GPIC) ჩამორთვა გრანტის მეორე ფაზის გაგრძელების უფლება. 2013 წლის 11 სექტემბერს დაავადებათა კონტროლისა და საზოგადოებრივი ჯანმრთელობის ეროვნული ცენტრი (დკსჯეც), ერთიანი საკოორდინაციო საბჭოს მიერ არჩეულ იქნა გლობალური ფონდის გრანტის ძირითად მიმღებ ორგანიზაციად. 2013 წლის 18 დეკემბერს გლობალური ფონდის საბჭომ აღიარა დკსჯეც გლობალური ფონდის გრანტის ხელმომწერ მხარედ.
დკსჯეც-ის მიერ განსახორციელებელი გლობალური ფონდის ტუბერკულოზის პროგრამა წარმოადგენს მეათე რაუნდში მოპოვებული გრანტის მეორე ფაზას და მოიცავს  2014 წლის 1 პარილიდან  - 2016 წლის 30 ივნისამდე პერიოდს, მათ შორის წინამოსამზადებლ ორთვიან პერიოდს 2014 წ. 31 მარტის ჩათვლით. პროგრამის  საერთო ბიუჯეტი შეადგენს 11 182 992 ევროს, რომელიც უნდა მოხმარდეს ოთხი ძირითადი კომპონენტის განხორციელებას. 

პროგრამის მოკლე აღწერა:
ბოლო 15 წლის მანძილზე საქართველოში ტუბერკულოზის ახალი შემთხვევები სტაბილურად მერყეობდა - 94-101 დაავადებული/100 000 მოსახლეზე.  2012 წელს პროგრამაში აღრიცხულია 4,974 პაციენტი. 
ქვეყნისათვის უდიდეს პრობლემას წარმოადგენს მულტირეზისტენტული ტუბერკულოზი. ჯანმრთელობის მსოფლიო ორგანიზაციის მონაცემებით საქართველო მულტირეზისტენტული ტუბერკულოზის მაღალი გავრცელების 27 ქვეყანას შორისაა. მულტირეზისტენტული ტუბერკულოზი, მისი სწრაფი დიაგნოსტიკა, მართვა და პაციენტების მკურნალობაზე დამყოლობა ქვეყნისათვის წარმოადგენს მთავარ გამოწვევას.
გლობალური ფონდის პროგრამის ფარგლებში განსახორციელებელი აქტივობები შესაბამისობაშია ტუბერკულოზის ეროვნულ სტრატეგიასთან და ფოკუსირებულია ტუბერკულოზის, მათ შორის რეზისტენტული ტუბერკულოზის, პროგრამული მართვის გაძლიერებაზე.
პროგრამის მიზანია ტუბერკულოზის ტვირთის შემცირება ქვეყანაში, ხარისხიან დიაგნოსტირებასა და მკურნალობაზე უნივერსალური ხელმისაწვდომობის უზრუნველყოფით. 
პროგრამის ამოცანებია:
1. ტუბერკულოზის ეროვნული პროგრამის მართვის, კოორდინაციის, მონიტორინგის და შეფასების გაძლიერება როგორც  სამოქალაქო, ასევე პენიტენციურ სისტემაში. 

ღონისძიებები მოიცავს პროგრამის განხორციელებაში ჩართული პერსონალის პოტენციალის გაზრდას, რაც გამოიხატება მათი სწავლებით და საერთაშორისო  ექსპერტების ტექნიკური დახმარებით. ამ ამოცანის ქვეშ, ასევე, განსაზღვრულია პროგრამის განხორციელების ცენტრალური და რეგიონული სუპერვიზია. 

2. ტუბერკულოზის, მათ შორის რეზისტენტული ტუბერკულოზის დიაგნოსტირების გაუმჯობესება. 

აღნიშნული ამოცანა მოიცავს  ტუბერკულოზის დიაგნოსტირებისთვის საჭირო რეაგენტებისა და სახარჯი მასალების შესყიდვას ტუბერკულოზის ლაბორატორიული ქსელისთვის. აგრეთვე, ღონისძიებები მიმართული იქნება ლაბორატიორიული ქსელის პოტენციალის გაძლიერებაზე, მათ შორის რეფერენს- და რეგიონული ლაბორატორიების ახალი, რეზისტენტული ტუბერკულოზის სწრაფი დიაგნოსტირებისთვის საჭირო ტესტ- სისტემებით აღჭურვაზე და მაღალი რისკის ჯგუფებში (პატიმრები და ინექციური ნარტკოტიკების მომხმარებლები) დაავადების გამოვლენაზე. 

3. ტუბერკულოზის ყველა ფორმის ხარისხიანი მკურნალობით უზრუნველყოფა, რაც მოიცავს მულტირეზისტენტული და ექსტენსიურად რეზისტენტული ტუბერკულოზის ხარისხიან მკურნალობაზე უნივერსალური ხელმისაწვდომობის უზრუნველყოფას. ინტერვენციები აღნიშნული ამოცანის ქვეშ, ძირითადად უზრუნველყოფს სხვადასხვა კატეგორიის პაციენტებისთვის ტუბერკულოზის სამკურნალო მედიკამენტების შესყიდვას მათი რეზისტენტობის პროფილის მიხედვით. დამატებით, გათვალისწინებულია ხარჯები რეზისტენტული ტუბერკულოზის მკურნალობის ეფექტიანობის შესაფასებელი ლაბორატორიული და კლინიკური მონიტორინგისთვის და მომსახურე პერსონალის ინდივიდუალური, ინფექციის კონტროლისათვის საჭირო საშუალებებისთვის.
4. ტუბერკულოზის მკურნალობაზე პაციენტების დამყოლობის უზრუნველყოფა, რაც მოიცავს პაციენტების ფულადი წახალისებით დახმარებას და ამბულატორიული მკურნალობის დროს ტრანსპორტირების/სამედიცინო დაწესებულებაში ვიზიტისთანხის ანაზღაურებას. მკურნალობაზე დამყოლობა განსაკუთრებული გამოწვევაა მულტირეზისტენტული და ექსტენსიურად რეზისტენტული ტუბერკულოზით დაავადებული პაციენტების შემთხვევაში, ვინაიდან მათი მკურნალობის ხანგრძლივობა ბევრად აღემატება სენსიტიური ტუბერკულოზით დაავადებულთა მკურნლობის ხანგრძლივობას, ასევე მკურნალობის კურსი მოიცავს მეტი წამლის მიღებას -  მძიმე გვერდითი მოვლენებით. აქედან გამომდინარე,  აქცენტი გაძლიერდება ამ კატეგორიის პაციენტბზე.გეგმის მიხედვით, ინსენტივის მიმღებად ჩაითვლება პირი, რომელსაც აქვს დადგენილი ტუბერკულოზის დიაგნოზი (რეგულარული ან M/XDR TB) და ჩართულია ანტიტუბერკულოზურ, ამბულატორიულ მკურნალობაში. ინსენტივს აღნიშნული პირები მიიღებენ მკურნალობაზე კარგი დამყოლობის შემთხვევაში, რაც მოიცავს DOT მკურნალობის რეგულარულ ჩატარებას. ინსენტივის მოცულობა მულტირეზისტენტული ტუბერკულოზით დაავადებულთათვის იქნება საშუალოდ 100 ლარი თვეში, ხოლო რეგულარული ტუბერკულოზით დაავადებული პაციენტებისთვის საშუალოდ - 160 ლარი მკურნალობის კურსის განმავლობაში. დამატებით, M/XDR ტუბერკულოზით დაავადებული პაციენტები მიიღებენ მონეტარულ წახალისებას DOT წერტილზე თითოეული ვიზიტისთვის, საშუალოდ 2,5 ლარს თითოეული ვიზიტისთვის.  
პროგრამის ბიუჯეტი განაწილება კომპონენტების მიხედვით
	პროგრამის ამოცანები
	2014
	2015
	2016
	სულ

	ტუბერკულოზის ეროვნული პროგრამის მენეჯმენტის, კოორდინაციის, მონიტორინგის და შეფასების გაძლიერება როგორც  სამოქალაქო,  ასევე პენიტენციურ სისტემაში
	338 523
	253 131
	129 655
	721 310

	ტუბერკულოზის, მათ შორის რეზისტენტული ტუბერკულოზის დიაგნოსტირების გაუმჯობესება
	530 991
	863 473
	466 915
	1 861 379

	ტუბერკულოზის ყველა ფორმის ხარისხიანი მკურნალობით უზრუნველყოფა
	2 275 404
	2 421 574
	1 226 814
	5 923 792

	ტუბერკულოზის მკურნალობაზე პაციენტების დამყოლობის უზრუნველყოფა
	1 122 075
	734 205
	366 066
	2 222 346

	პროექტის მართვა
	226 696
	152 635
	74 835
	454 166

	სულ
	4 493 688
	4 425 019
	2 264 285
	11 182 992




